
რეცენზია 

 

წინამდებარე ბროშურა გამონაკლისია იმ ლიტერატურიდან, რომელიც ზოგადად 

მეფუტკრეთათვისაა გამოცემული, რადგან იგი განკუთვნილია კონკრეტულად მოსწავლე- 

ახალგაზრდობისთვის, რითაც ისინი  მაინცდამაინც არ არიან  განებივრებულნი.  

 

ბროშურა მოიცავს ზოგად, აუცილებელ და საჭირო მასალას ფუტკრის ცხოვრებიდან, 

დაწყებული მისი ანატომიიდან და ბიოლოგიური თვისებებიდან, დამთავრებული შრომის 

უსაფრთხოების წესებით წარმოების პროცესში.  

 

ბროშურა კარგად არის დასურათებული, რაც ჩვენს ახალგაზრდებს  მისცემს საშუალებას, 

უფრო რეალურად და სრულად  აღიქვან მიწოდებული ინფორმაცია.  დაინტერესების 

შემთხვევაში კი, ზოგიერთ მათგანს, ალბათ გაუჩნდება სურვილი,  უფრო ვრცელი 

სახელმძღვანელო მოიპოვოს მეფუტკრეობის შესახებ (რომელიც საბედნიეროდ არსებობს). 

ამრიგად, გაგრძელდეს საქართველოში სასარგებლო ტრადიცია, რომელიც ითვალისწინებს 

ქართული ფუტკრის პოპულარიზაციას, მის მოშენებასა და მოვლა-შენახვას.  

ვიმედოვნებთ, რომ ამ საქმიანობას წარმატებით გააგრძელებს ჩვენი მომავალი თაობა. 

 

რეკომენდაციას ვუწევ, რომ აღნიშნული ბროშურა მიეწოდოს სკოლების მოსწავლე-

ახალგაზრდობას. ეს იქნება ძალიან სასარგებლო, მეფუტკრეობის შემდგომი განვითარების 

საქმეში. 

 

სმმ დოქტორი, პროფესორი გიორგი მაძღარაშვილი  

 

 

 

  

 

ბროშურა ,,გვიყვარდეს ფუტკარი“,მოკლედ და დამაჯერებლად ასახავს საქართველოში 

მეფუტკრეობის დარგის განვითარების ისტორიას, ფუტკრის ბიოლოგიასა და ქართული 

ფუტკრის იმ დადებით ნიშან-თვისებებს, რითაც მან  სამჯერ უკვე მოიპოვა მსოფლიო 

აღიარება.  

 

მოსწავლე-ახალგაზრდობისთვის ასეთი მასალის მიწოდება, უდაოდ  დადებითად აისახება  

მათი მსოფლმხედველობის ჩამოყალიბებასა და ქართული ფუტკრის შემდგომ 

პოპულარიზაციაში. 

 

მეფუტკრეობის  დარგის სპეციალისტი,  სწავლული ზოოინჟინერი  
როლანდ ზირაქაშვილი                 

 მეფუტკრეობის მოკლე ისტორიული მიმოხილვა, ქართული 

ფუტკარი და მისი   მახასიათებლები. 

 

მეფუტკრეობა საქართველოში უძველესი დარგია, რაზეც მიუთითებს ძვ. წ. IV 

საუკუნის ბერძენი ისტორიკოსისა და მხედართმთავრის, ქსენოფონტეს წერილობითი 

წყაროები. საქართველოში ძირითადად არსებობდა მეფუტკრეობის 3 ფორმა: ტყიური, 

ნახევრად შინაური და შინაური. ტყიური მეფუტკრეობა ნიშნავდა „კლდის ფუტკრის“ 

ნაყოფის მოპოვებას. მეფუტკრეობის ძირითადი ფორმა კი შინაური მეფუტკრეობა იყო, 

რომელიც გულისხმობდა ხელოვნურ გეჯას და საგანგებოდ მოწყობილ საფუტკრეს.  

როგორც ისტორიული წყაროებიდანაა ცნობილი,  საქართველოში მეფუტკრეობა 

გავრცელებულა IV საუკუნეში. ასევე აღნიშნავენ, რომ საქართველოდან, სხვა 

პროდუქტებთან ერთად, ექსპორტის სახით, უხვად გაჰქონდათ თაფლი და 

სანთელი(ცვილი). 

მსოფლიოში არსებულ Fფუტკრის ჯიშებს შორის, მთის ქართულ რუხ ფუტკარს 

პირველი ადგილი უჭირავს თავისი მახასიათებლებით და  საწარმოო მნიშვნელობით. 

მისი უპირატესობებია: 

1. ფუტკრის სხვა  ჯიშებთან შედარებით, ყველაზე გრძელი ხორთუმი აქვს, რაც 

ხელს უწყობს ისეთი ყვავილებიდან ამოიღოს ნექტარი, საიდანაც სხვა ფუტკრები 

ვერ იღებენ; 

2. მშვიდი და თვინიერია. ხასიათდება უხვი პროდუქტიულობით; 

3. გამოირჩევა შორს ფრენის უნარით; მისი ფრენის რადიუსი 5-6 კმ-ია; 

4. მუშაობს მცირე წვიმაში და სუსტი ქარის დროს. მუშაობას იწყებს გათენებისას 

და ამთავრებს დაბინდებისას; 

5. აქვს კარგად განვითარებული თავდაცვისა და თავდასხმის უნარი; 

6. საფრენთან აკეთებენ დინდგელის ბარიკადებს, ამასთანავე საფრენის შიგნიდან 

და გარედან დარაჯებს აყენებენ; 

7. იცავს ბუდის სისუფთავეს; 

8. საჭიროებისამებრ, ღამეს ათევს გარეთ(დარში), ყვავილზე, რაც სხვა ფუტკრებს 

არ ახასიათებთ. 

სურ.  ფუტკრის ხორთუმი  სურ.  ქართული ფუტკარი 

 

 

 ფუტკრის ანატომია და ფიზიოლოგია 

 

ფუტკრის სხეულის ძირითადი ნაწილებია: თავი, მკერდი და მუცელი, რომელშიც 

თავმოყრილია ორგანოთა 

სისტემები: გადაადგილების 

(ფრენის), საკვების 

შემგროვებელი, მომნელებელი, 

გამრავლების, მხედველობის, 

თავდაცვის, სუნთქვისა და 

სხვა. 

        ფუტკრის  გადაადგილებას 

უზრუნველყოფს მკერდზე 

მიმაგრებული კიდურები (3 

წყვილი) და ფრთები (2 წყვილი:  

წინა და უკანა), რითაც ფუტკარი მოძრაობს როგორც მყარ საგნებზე,  ისე ჰაერში. 

ფუტკარი საკვებს  აგროვებს საჭმლის მომნელებელი ორგანოებით (ხორთუმი, ყბები), 

ასევე  იყენებს  კიდურებს. ნექტრის შეგროვებასა და დაბინავებაში  მონაწილეობს  

საყლაპავი მილი და სათაფლე ჩიჩახვიც. საკვების მონელებას უზრუნველყოფს შუა და 

უკანა ნაწლავები. ასევე, დიდი როლი აქვს თავსა და ნაწლავებში არსებულ  ზედაყბის, 

ხახისა და შუა ნაწლავში არსებულ ჯირკვლებს, რომელთა გამონაყოფები (მომნელებელი 

ფერმენტები), შლიან საკვებს (შაქრებს, პროტეინებს), ცხიმებს, მარტივ ნაერთებად 

(მონოსაქარიდებად, პეპტიდებად, ამინომჟავებად, ცხიმის შემადგენელ ნივთიერებებად). 

ბალასტი ნივთიერებები გამოიყოფა ე.წ. მალპიგის მილებით უკანა ნაწლავში, საიდანაც 

წარმოებს მათი დეფეკაცია. 

ფუტკარი თავდაცვას ახერხებს მუცელში არსებული  ჯირკვლების მიერ გამოყოფილი 

შხამით, რომელიც მტრის ორგანიზმში ხვდება იქვე, ჯირკვლებთან  მოთავსებული 

ნესტრით. 

მუცლის ღრუშივეა გამრავლებისთვის საჭირო საკვერცხე ჯირკვლები, საიდანაც 

ხდება კვერცხების (როგორც  განაყოფიერებულის, ისე გაუნაყოფიერებელის)  გამოყოფა, 

რომელსაც შემდეგ ფუტკარი დებს ფიჭის უჯრედებში, სადაც მიმდინარეობს ემბრიონული 

განვითარება ზრდასრული ინდივიდის გამოჩეკამდე. 

ფუტკრის მხედველობას უზრუნველყოფს თავში არსებული წყვილი რთული და სამი 

(3) მარტივი თვალი. სუნთქვა ხორციელდება ქიტინოვანი საფარველსა და სხეულის შიგნით 

არსებული ტრაქეული სისტემით, რითაც ჰაერი მიეწოდება სხეულის ყველა ორგანოსა და 

ქსოვილს. 

 

 

 ფუტკრის ოჯახი და მისი ცალკეული ინდივიდები 

 

ფუტკრის ოჯახი შედგება  ერთი დედა ფუტკრის,  მამალი და მუშა ფუტკრებისგან. 

მათ ერთმანეთისგან დამოუკიდებლად არსებობა არ შეუძლიათ, თუმცა მათი ფუნქციები 

სკაში მკვეთრად დიფერენცირებულია. 

ევოლუციის პროცესში, ფუტკრებს გამოუმუშავდათ  ინსტინქტი, შეექმნათ  საკუთარი 

საარსებო საკვების მარაგი, რომლის წყალობითაც ფუტკრის ოჯახს შეუძლია არსებობის 

შენარჩუნება წლის იმ პერიოდშიც, როცა ბუნებრივი საკვები საშუალებანი აღარ მოიპოვება 

სკის გარეთ. ამით  ისინი  განსხვავდებიან  სხვა მწერებისგან,  რომელთაც ეს თვისება არ 

გააჩნიათ. 

ფუტკრის ოჯახიდან  დედა ფუტკარი არის ერთადერთი, სრულად ჩამოყალიბებული 

მდედრობითი სქესის წარმომადგენელი. მუშა ფუტკრებს სასქესო ორგანოები 

განუვითარებელი აქვთ. მამალი ფუტკრები კი სკაში ჩნდებიან წლის აქტიური სეზონის 

დასაწყისში და არსებობენ მხოლოდ იმ პერიოდში, როცა ერთი ოჯახიდან მეორე 

(შვილეული) ოჯახი უნდა წარმოიქმნას. სხვა შემთხვევაში,  მუშა ფუტკრები მათ გარეთ 

ერეკებიან და მამალი ფუტკრები შიმშილისა და სიცივის გამო იღუპებიან. 

დედა ფუტკრის ფუნქცია სკაში ისაა, რომ დადოს  

განაყოფიერებული კვერცხები, საიდანაც მეორე დედა 

ფუტკარი, ან მუშა ფუტკრები გამოიჩეკებიან. თუ დედა 

ფუტკარი გაუნაყოფიერებელ კვერცხს დებს, იქიდან  

მხოლოდ მამალი ფუტკრები ჩნდებიან. ჩვეულებრივად, 

ერთ ოჯახში, მხოლოდ ერთი განაყოფიერებული დედა 

გვხვდება, თუმცა, ზოგჯერ, ოჯახში, დროებით შეიძლება 

არსებობდეს მეორეც, მხოლოდ წლის აქტიურ სეზონზე, 

შემდეგ კი მხოლოდ ერთი დედა ფუტკარი რჩება. იგი 

თავისი ზომით ყველაზე დიდია ოჯახში. 

გახსოვდეთ! დედა ფუტკრის ხარისხზე ბევრად არის დამოკიდებული ოჯახის 

სიძლიერე და პროდუქტიულობა, რასაც ძირითადად განსაზღვრავს მის მიერ 

დადებული კვერცხების რაოდენობა და მემკვიდრეობით გადაცემული სანაშენე 

თვისებები. 

მამალი ფუტკარი -   მისი  ფუნქცია დედა 

ფუტკრის განაყოფიერება და ბარტყისთვის სკაში 

სათანადო მიკროკლიმატის (სითბოს) შექმნაა. 

ღალიანობის სეზონის დამთავრებისთანავე, მამალი 

ფუტკრები სკაში აღარ გვხვდება. 

მუშა ფუტკარი სკაში მთელ რიგ სამუშაოებს 

ასრულებს (ბუდის დაცვა,მიკროკლიმატის 

შექმნა,ახალაზრდა თაობის გამოზრდა, საკვების 

მოპოვება, გადამუშავება-დაბინავება, ფიჭის შენება და 

სხვა).მუშა ფუტკრის მასა,სიცოცხლის ხანგრძლივობა, 

ნექტრის მოტანის ინტენსივობა დასაკვების დანახარჯი 

ზამთრობაში მნიშვნელოვნად არის დამოკიდებული 

ოჯახის სიძლიერესა და ემბრიონული განვითარების პერიოდში კვების პირობებზე: რაც 

უკეთესია ეს პირობები,მით უფრო სიცოცხლისუნარიანი და აქტიური მუშა ფუტკარი 

მიიღება. 

 ფუტკრის პროდუქტები 

 

თაფლი 

თაფლის სასწაულმოქმედი თვისებები  უძველესი დროიდანაა ცნობილი. თაფლს, 

გარდა მისი საოცარი საგემოვნო თვისებებისა,  აქვს უამრავი სამკურნალო, 

გამაჯანსაღებელი და გამაახალგაზრდავებელი 

თვისებაც.  ადამიანები მას იყენებენ ასევე 

სიცოცხლის გასახანგრძლივებლად, 

იმუნიტეტის ასამაღლებლად და ჭარბი წონისგან 

გასათავისუფლებლად. 

თაფლის გამოწურვა, საქართველოს 

მეფუტკრეობის პრაქტიკაში,  ერთ-ერთი 

შრომატევადი პროცესია. თაფლის ფიჭების 

შესანახად, საჭიროა შეირჩეს ისეთი სათავსი,რომელიც დაცული იქნება შიგნით ფუტკრის 

მოხვედრისგან; სათავსში უნდა იყოს კარგი ვენტილაცია და დაცული უნდა იყოს 

სანიტარულ-ჰიგიენური მოთხოვნები.არსებული მოწყობილობა ისე უნდა დაიდგას,რომ 

გამოირიცხოს მათი ზედმეტი მოძრაობა.  თაფლიანი ფიჭების ასათლელად  გამოიყენება 

უჟანგავი ლითონის ქვაბი შიგ ჩამონტაჟებული დახვრეტილძირიანი თასით, ზემოდან 

ზოლოვანი ფოლადის ფირფიტებისაგან დამზადებული ჩარჩოების დამჭერი და ქვაბის 

ქვედა მხარეზე მორგებული ონკანი თაფლის გამოსადენად,ასევე ფიჭების ასათლელი 

კარგად გალესილი დანა. 

 

 

 

 

ვიბრო დანა ფიჭის ასათლელად  ფიჭების ასათლელი 

თაფლის გამოსაწური 

მოწყობილობა 

რადიალური ციბრუტი ქორდული ციბრუტი 

 

 

ცვილი 

ფუტკრის ცვილი თავისი მნიშვნელობით მეორე პროდუქტია, რადგან მის გარეშე არ 

არსებობს ფუტკრის ოჯახი, როგორც 

ერთიანი ორგანიზმი. თანამედროვე 

მოთხოვნების დონეზე აშენებული 

ფიჭის გარეშე შეუძლებელია 

მეფუტკრეობის გაძღოლა. იგი 

დაკავშირებულია ბარტყის 

გამოზრდასთან და ბუნებრივი 

საკვების სკაში დაბინავებასთან. 

ცვილს გამოიმუშავებს ფუტკრის მუცლის ქვედა ქიტინოვან ნახევარრგოლში 

არსებული საცვილე ჯირკვლები. მისი ფერი მერყეობს თეთრიდან  მუქ 

ყვითლამდე.ცვილის სპეციფიური სუნი განპირობებულია მასში არომატული 

ეთერზეთების არსებობით. ცვილი შეიცავს 300-მდე სხვადასხვა ნივთიერებას. მისი 

ძირითადი შემადგენელი ნივთიერებებია: რთული ეთერები-70,4-74,7%, თავისუფალი 

ცხიმოვანი მჟავები-13,5-15, ნაჯერი ნახშირწყალბადები-12,5-15,5%. ასევე, ცვილში არის 

სხვადასხვა ვიტამინები; განსაკუთრებით ბევრია A ვიტამინი. ცვილი ხასიათდება ანთების 

საწინააღმდეგო და ღრძილების სამკურნალო(გამამაგრებელი) ეფექტით, გამოიყენება 

გაციების დროს ინჰალაციისათვის. 

ფუტკრის რძე  

ფუტკრის რძის ინტენსიური შესწავლა  დაიწყო XX საუკუნეში. მას  გამოიმუშავებს 

მუშა ფუტკარი ხახისა და ყბისზედა ჯირკვლების გამონაყოფის სახით. რძე აუცილებელი 

საზრდოა ემბრიონისთვის.  

ბუნებრივი რძე გაუმჭვირვალე ან 

ნახევრადგამჭვირვალე ბლანტი სითხეა, აქვს 

თეთრი,  ან მოყვითალო ფერი, თავისებური 

არომატით და ცხარე, მჟავე გემოთი. იგი შეიცავს 

110-ზე მეტ სხვადასხვა ნაერთს და მინერალურ 

ნივთიერებას.მისი კალორიულობა შეადგენს 1385 

კკალ. რომ მივხვდეთ, რამდენად დიდია მისი 

კალორიულობა, შევადაროთ ძროხის რძეს, სადაც  იგივე მაჩვენებელი  691, ხოლო ქალის 

რძეში - 700კკალ უდრის.  

ფუტკრის რძე წარმატებით გამოიყენება მედიცინაში. მას ასევე ფართოდ იყენებენ 

სპორტსმენები. 

 

 

 

სადედე უჯრედები ფუტკრის რძით;  ფუტკრის რძის წარმოება 

ფუტკრის შხამი 

ფუტკრის შხამი სიროფისმაგვარი, მოყვითალო სითხეა თავისებური სუნით და 

მომწარო გემოთი. მას რთული ქიმიური შემადგენლობა აქვს. შეიცავს ცილებს (მათ შორის 

ბევრია ფერმენტები), პეპტიდებს, ბიოგენურ ამინებს (ჰისტამინს, დოფამინს, 

ნორადრენალინს), აცეტილქოლინს, ლიპიდებს, მინერალურ ნივთიერებებს, შაქრებს, 

მჟავებს და სხვა ნივთიერებებს. ფუტკრის შხამს აქვს თვისება, გააღიზიანოს ნერვული 

ფუტკრის რძე 

დაბოლოებები, იმოქმედოს ცენტრალურ ნერვულ სისტემაზე და სტიმულირება 

მოახდინოს ცოცხალი ორგანიზმის ნივთიერებათა ცვლაზე. მცირე დოზებით ფუტკრის 

შხამი იწვევს სისხლის წნევის დაწევას. იგი  ცხოველური წარმოშობის შხამებს 

მიეკუთვნება. ფუტკრის შემთხვევაში, შხამის დანიშნულება, მტრებისგან ფუტკრის ოჯახის 

დაცვაა. 

 

 

ფუტკრის შხამი ბუნებრივი სახით 

 

ფუტკრის შხამი მშრალი 

 

შხამს გამოიმუშავებს მუშა და დედა ფუტკრის მუცლის დაბოლოებაში არსებული 

საშხამე აპარატი, რომელშიც შედის სასრიალო, ორმახვილიანი ნესტარი, სამი წყვილი 

ქიტინოვანი ფირფიტა, დიდი და მცირე საშხამე ჯირკვლები. წარმოქმნილი შხამი 

გროვდება საშხამე ბუშტში, საიდანაც ნესტრის მეშვეობით მტრის ორგანიზმში ხვდება. 

ნესტარი დაკბილულია, აქვს წანაზარდები. განივზოლიან კუნთში (მაგ.ძუძუმწოვრების 

შემთხვევაში) მოხვედრისას, აღნიშნული წანაზარდები, ნესტრის ამოღებას ხელს უშლის, 

რის გამოც მთელი საშხამე აპარატი ფუტკრის ორგანიზმს წყდება და  შხამი მსხვერპლის 

სხეულში გადადის, ხოლო ფუტკარი მოკლე ხანში (1-5 დღე) კვდება . 

 

 

საშხამე აპარატი წყდება ფუტკარს 

 

მკურნალობა უშუალოდ ფუტკრისმიერი 

დანესტვრით 

ფუტკრის შხამის მოქმედების მრავალმხრივობა, განაპირობებს მის გამოყენებას 

სრულიად სხვადასხვა დანიშნულებით. შხამით მკურნალობენ ოსტეოქონდროზს, 

ნევრიტებს, ნევრალგიას, პოლინევრიტებს, პოლიართრიტებს, იმპოტენციას, თირკმლის 

უკმარისობას, გინეკოლოგიურ და ქირურგიულ დაავადებებს.  

 

დინდგელი ( პროპოლისი) 

დინდგელს   ფუტკრისთვის  საკმაოდ მრავალმხრივი დანიშნულება აქვს: 

დინდგელის საშუალებით იგი სკაში ქმნის საჭირო მიკროკლიმატს (ბუდის ზედმეტი 

აერაციის აღკვეთა),ავსებს  ყველა არასაჭირო ხვრელებს, დაუპატიჟებელი არსებების 

(თაგვი, მწერები და სხვა) მოკვლის შემდეგ, ფუტკარი მათ ფარავს დინდგელის ფენით, 

გახრწნის ასაცილებლად (მუმიფიცირება); სკის მოძრავ ნაწილებს ამაგრებს კორპუსზე, რომ 

მათი რყევით მუშაობაში ხელი არ შეეშალოს. დედა ფუტკრის მიერ კვერცხის ჩადების წინ, 

უჯრედის მომზადების ერთ-ერთი ოპერაცია არის დინდგელით კედლების მოპრიალება, 

ინფექციურ დაავადებათა აღმძვრელების საწინააღმდეგოდ, ანუ ერთგვარი წებოს როლს 

ასრულებს. კვლევის უახლესი მეთოდების გამოყენებით დადგინდა,რომ დინდგელს აქვს 

მავნე მიკროფლორის ჩახშობის ან ლიკვიდაციის უნარი, არის ტკივილგამაყუჩებელი 

საშუალება; ახასიათებს ანტიბაქტერიული, ანტივირუსული და ანტიმიკოზური 

აქტივობა.ამ თვისებების გამო ის ფართოდ გამოიყენება მედიცინაში. გააჩნია სასურსათო 

პროდუქტების კონსერვაციის უნარი; 

 

  

  

     

სურ.  შეგროვებული დინდგელის ნიმუშები 

 ოჯახის სიჯანსაღის დადგენა კლინიკური (გარეგანი) 

ნიშნებით.  

 

ფუტკრის ოჯახის  გარეგნული დათვალიერებისას აკვირდებიან შემდეგ 

მაჩვენებლებს:  

- სკის კედლები, მისაფრენი ფიცარი  და სახურავი უნდა იყოს სუფთა.თუ დასვრილია 

ფუტკრის ფეკალით, ეს მიუთითებს იმაზე, რომ ფუტკარს  აქვს ფაღარათი.  

- უნდა დავაკვირდეთ ფუტკრის ფრენის მანერას, მისაფრენ ფიცარზე ან მიწაზე მის 

მოძრაობას, ფრთების წყობას, რომელიც ტკიპოვანი დაავადებების დროს ირღვევა;  

ფუტკრის ოჯახის  შიდა  დათვალიერების დროს, აკვირდებიან შემდეგ მაჩვენებლებს:  

- შიგა კედლებისა და ძირის სისუფთავეს;  

- ფუტკრის ხმაურის ხასიათს, გარეგნულ შეხედულებას, სხეულზე ტკიპების ან 

ფუტკრის ტილის არსებობას;  

- დედის კვერცხდების ხასიათს: ხომ არ არის ის გაფანტული და დადასტურების  

დროს  მის გამომწვევ მიზეზს განსაზღვრავენ;  

- ბარტყიანი ფიჭების სუნს, რომელიც შეიძლება განპირობებული იყოს ფიჭებში 

ჩამკვდარი და გახრწნილი ბარტყის არსებობით;  

- საკვების განთავსებას ფიჭებში, დაკრისტალებული თაფლის არსებობას (ფუტკრის 

შიმშილით დაღუპვის მიზეზი), უჯრედებში თავდაყირა ჩასული და მკვდარი 

ფუტკრის არსებობას (იგივე მიზეზი);  

- სკის ძირზე დაყრილი ფუტკრის არსებობას, რაც შეიძლება გამოწვეული იყოს 

საკვებისმიერი ტოქსიკოზით(მოწამვლით), ან გუნდში ხანდაზმული ფუტკრის 

არსებობით. 

 ფუტკრის მავნებლები 

გარემოში არსებობს ფუტკრისთვის მავნებელი, დაახლოებით 13 სახეობის მწერი. ისინი, ან 

ცხოვრობენ ფუტკართან ერთად, ან კლავენ ფუტკარს 

და  მოიხმარენ თაფლს, ყვავილის მტვერს, ბარტყს, 

ფიჭას, ან სკის ნაგავს. 

ასეთ მავნებლებს მიეკუთვნებიან: ჭიანჭველა, 

ჩრჩილის დიდი პეპელა, კვირიონი, თაგვი და სხვა. 

ასევე, სავსებით შესაძლებელია, რომ ფუტკრის 

ოჯახები დათვმაც დააზიანოს. 

 

 

 

 

 

 

 

ჩრჩილისგან განადგურებული ფიჭა  ჩრჩილის დიდი პეპელა 

 

 

   

კვირიონი შავშუბლა ღაჟო თაგვი ფუტკრის სკაში 

 

  

ფუტკრის საკვებურით 

ჭიანჭველაც სარგებლობს 

 ფუტკრის როლი   მცენარეთა ჯვარედინ დამტვერვაში   

 

მცენარეთა ჯვარედინი დამტვერვის ბიოლოგიური მნიშვნელობა 

ბუნებაში არსებობს მცენარეთა დამტვერვის ორი გზა. ესენია: თვითდამტვერვა და 

ჯვარედინი დამტვერვა. ჯვარედინი დამტვერვა, თვითდამტვერვასთან შედარებით, 

გაცილებით უფრო ეფექტურ საშუალებად ითვლება, რადგან ამ დამტვერვის შედეგად 

მიღებული თესლის და ნაყოფის ხარისხი უკეთესია. გარდა ამისა, ასეთ ნაჯვარ თაობას 

ახასიათებს მაღალი ცხოველმყოფელობა და გარემოსადმი შეგუების მაღალი  უნარი.  

მცენარეთა ევოლუციის პროცესში, მწერების მიერ ჯვარედინი დამტვერვის 

განხორციელებამ, გადამწყვეტი როლი ითამაშა ბუნების მთელი ნაირსახეობის 

წარმოქმნაში.  

ფუტკრის მნიშვნელობა  მცენარეების ჯვარედინი დამტვერვის პროცესში 

მცენარეთა დამტვერვაში მონაწილეობენ:  

ხოჭოები, პეპლები, ბუზები, მარტოხელა 

ფუტკრები, კელა. ამ მწერთა მონაწილეობა 

ძირითადად შემოიფარგლება შიმშილის 

დაკმაყოფილების გრძნობით, ფუტკარს კი, თავისი 

ოჯახის განვითარებული საზოგადოებრივი 

ცხოვრების წესი აიძულებს, ეს პროდუქტები 

შედარებით მეტი რაოდენობით შეაგროვოს.აქედან 

გამომდინარე, ფუტკარი, უნებურად, სხვა მწერებთან შედარებით, მეტ მონაწილეობას 

იღებს  მცენარეთა ჯვარედინ  დამტვერვაში. განსხვავებული ჯიშის მცენარეზე მტვრის 

გადატანას(ჯვარედინი დამტვერვა), თან სდევს მასპინძელი მცენარის თესლის 

რაოდენობისა და ხარისხის მკვეთრი ზრდა. აღნიშნულის გამო, გრძელხორთუმიანმა 

ქართულმა ფუტკარმა, საერთაშორისო აღიარება ჰპოვა სხვა დანარჩენ თვისებებთან ერთად.  

  

ფუტკარი ხახვის ყვავილზე 

  ფუტკრის საკვები ბაზა. 

საქართველოს ძირითადი  თაფლოვანი ფლორა 

მეფუტკრეობის არსებობა წარმოუდგენელია ფუტკრის საკვები ბაზის გარეშე. 

საფუტკრის მოწყობის დროს, პირველ რიგში უნდა გაითვალისწინოთ, რა სახის 

თაფლოვანი მცენარეები არსებობს სიახლოვეს, როდის შეუძლია ფუტკარს ნექტრისა და 

ყვავილის მტვრის მოპოვება მათგან. საქართველოში გავრცელებულია შემდეგი  მინდვრის 

სასოფლო-სამეურნეო და საკვები თაფლოვანი მცენარეები: 

 

მზესუმზირა 

ტექნიკური (ზეთოვანი) კულტურაა, მოჰყავთ 

ძირითადად კახეთში. იგი რთულყვავილოვანია. 

კალათის გარშემო არსებული, წაგრძელებული 

ყვავილები მწერების მისაზიდადაა განკუთვნილი. 

გვალვაგამძლე, სითბოსმოყვარული მცენარეა. 

ყვავილობა იწყება ივნისის ბოლოს  და  ხანგრძლივობა 

30 დღეს გასტანს. თაფლი ღია ოქროსფერია, გემოთი 

ნაზი, სასიამოვნო, ნაკლებად არომატული, სწრაფად 

კრისტალდება. აღნიშნულია ფიჭაში დაკრისტალების 

შემთხვევები. 

 

ესპარცეტი  

მიეკუთვნება პარკოსნებს და უმნიშვნელოვანესი 

საკვები მცენარეა ფუტკრებისთვის. გამოირჩევა 

გვალვაგამძლეობით. ყვავილობა იწყება მაისში და 

გრძელდება ივნისშიც. თაფლი ღია ქარვისფერია, გემოთი 

სასიამოვნო, ნაზი არომატით, საკმაოდ სწრაფად 

კრისტალდება. 

 

 

მზესუმზირას ყვავილი 

ესპარცეტის ყვავილები 

სამყურა  

თაფლოვანია და  ცნობილია მისი სამი სახეობა: 

ვარდისფერი, თეთრი და წითელი.  სამყურა თითქმის მთელ 

ზაფხულს ყვავილობს. იგი უფრო გამძლეა მჟავე ნიადაგების 

მიმართ; თაფლი თეთრი ფერისაა, გამჭვირვალეა. საკმაოდ 

სწრაფად კრისტალდება, ახასიათებს შედარებით სუსტი 

არომატი. 

 

ძიძო 

მაღალმოსავლიანი საკვები კულტურაა და 

გამოირჩევა მაღალი სანექტრე პროდუქტიულობით  

(განსაკუთრებით ტენიან წელიწადს). გავრცელებულია 

თეთრი და ყვითელი ორწლიანი ძიძო. მცენარე კარგად  

იტანს გვალვასაც და სიცივესაც. კარგად ეგუება 

დამლაშებულ ნიადაგებს. ყვავილობს ივნისიდან 

შემოდგომამდე. კარგია, როგორც თაფლოვანი კულტურა. 

 

 

წიწიბურა  

მნიშვნელოვანი სასურსათო და თაფლოვანი 

კულტურაა, რომელიც საქართველოში XX საუკუნის 

ბოლოს გავრცელდა. მისი ყვავილობა 25-30 დღეს 

გრძელდება. საქართველოში იგი 2-3-ჯერ ითესება, 

გვალვიან, ცხელ და ცივ ამინდში ნექტარს თითქმის 

არ გამოჰყოფს, კარგ ამინდში კი მისი  

პროდუქტიულობა მაღალია.თაფლი შედარებით 

მუქია, თავისებური არომატით და კარგად 

გამოხატული გემოთი, რითაც  გამოირჩევა თაფლის 

სხვა სახეობათაგან. 

სამყურას ყვავილი 

ძიძოს ყვავილები 

წიწიბურას ყვავილი 

 იონჯა  

ძალზე მნიშვნელოვანი საკვები კულტურაა, 

მაგრამ როგორც თაფლოვანი მცენარე, ურწყავ 

ნიადაგებზე ფუტკრისთვის საინტერესო არ არის მისი 

დაბალი მოსავლიანობის გამო. სარწყავ მიწებზე კი 

მისი პროდუქტიულობა საკმაოდ მაღალია. 

 

 

 

შოროქნის ცოცხი  

როგორც თაფლოვანი მცენარე, იძლევა 

საკმაოდ მაღალ საგვიანო (სექტემბერი) სანექტრე 

პროდუქციას და ბარტყიანობის განახლებისთვის 

საკმაოდ კარგი საშუალებაა, ამტანია 

დამლაშებული ნიადაგების მიმართ. 

 

 

ოქროწკეპლა  

უკანასკნელ პერიოდში გამოჩენილი 

თაფლოვანი და მტვეროვანი მცენარეა. სარეველაა, 

რომელიც ხარობს ძირითადად გაველურებულ  ჩაის 

პლანტაციებში. ლიტერატურაში ცნობილია, 

როგორც კარგი თაფლოვანი და მტვეროვანი 

მცენარე.  

  

  

იონჯის ყვავილი 

შოროქნის ცოცხის ყვავილები 

 

ოქროწკეპლას ყვავილები 

ტყის თაფლოვანი მცენარეები:  

წაბლი 

ფართოდ არის გავრცელებული დასავლეთ 

საქართველოში და ტყის მცენარეულობაში 

საკმაოდ დიდი ხვედრითი წილი უკავია (20-

25%). აღმოსავლეთ საქართველოში იგი 

გვხვდება ყვარლისა და ნაწილობრივ 

ლაგოდეხის, აგრეთვე ხაშურის რაიონებში. 

ყვავილობას იწყებს ივნისში და  გრძელდება 

დაახლოებით 3 კვირას. საკმაოდ უხვი 

თაფლოვანია. მისი ყვავილობის პერიოდი 

ნაწილობრივ ემთხვევა ცაცხვისას და ორივე ერთად, ტყის ძირითად თაფლოვან მცენარეებს 

წარმოადგენენ. თაფლი მუქი აქვს, ძლიერი არომატით, მომწარო გემოთი (შერეული 

თაფლი), სუფთა სახით საკმაოდ მწარეა, თითქმის არ კრისტალდება.  კარგი საშუალებაა 

გულ-სისხლძარღვთა მკურნალობისთვის.  

 

 

ცაცხვი  

ერთ-ერთი ყველაზე საყურადღებო 

თაფლოვანი მცენარეა ტყის ზონაში. გვხვდება 

საქართველოს თითქმის მთელ ტერიტორიაზე. 

შედარებით მცირე რაოდენობით გვხვდება ფშავის 

ხეობაში. ყვავილობს 3 კვირამდე. მისი თაფლი ღია 

ფერის, გამჭვირვალე, ძლიერ სასიამოვნო 

არომატის მქონეა. წარმოქმნილი კრისტალები 

სხვადასხვა ზომისაა, კრისტალდება 2-3 თვეში. 

 

  

 

წაბლის ყვავილები 

ცაცხვის ყვავილები 

აკაცია  

ფართოდ გავრცელებული თაფლოვანია 

პარკოსნების ოჯახიდან. იგი პირველი 

მნიშვნელოვანი თაფლოვანი მცენარეა 

გაზაფხულის პერიოდში. დაბლობ ზონაში 

ყვავილობას იწყებს 20 აპრილიდან და მისი 

ხანგრძლივობა 10 დღეს არ აღემატება. შესაფერისი 

ამინდების (მზიანი, უქარო, ნოტიო) პირობებში, 

ნექტარს უხვად გამოყოფს, მაგრამ ყვავილობის პერიოდს, თითქმის ყოველთვის, 

უამინდობა ემთხვევა და  შესაბამისად, სასაქონლო თაფლს მცირე რაოდენობით იძლევა. 

თაფლი გამჭვირვალე, სუსტი არომატის მქონეა, ფრუქტოზის მაღალი შემცველობით, რის 

გამოც ძნელად კრისტალდება, ან შეიძლება სულაც არ დაკრისტალდეს. იგი 

მაღალხარისხოვან თაფლად ითვლება.  

 

 სურო  

როგორც თაფლოვანი, განსაკუთრებული აღნიშვნის 

ღირსია: ყვავილობს დაბლობ ზონაში, სექტემბრის შუა 

რიცხვებიდან და ყვავილობა გრძელდება 12-15 დღეს. იგი 

უზრუნველყოფს ფუტკრის ოჯახში ბარტყის რაოდენობის 

ზრდას. თაფლი, დაკრისტალების შემდეგ, მორუხო-მოთეთრო  

ფერისაა, ძალიან ბლანტია.  

 

შქერი და იელი  

დასავლეთ საქართველოში ფართოდ გავრცელებული მცენარეებია. ყვავილობენ 

ივნისში. ფუტკრისთვის ნაკლებად მიმზიდველია ვეგეტატიური ნაწილების 

ტოქსიკურობის გამო, მაგრამ კონკურენტი თაფლოვანების არარსებობიდან გამომდინარე, 

ფუტკარი მათგან სასაქონლო თაფლს აგროვებს, რომელიც ზოგიერთ წელს მომწამვლელია 

(ე.წ. მათრობელა). თაფლი მუქია, მოწითალო ფერის, აქვს დამახასიათებელი სიმწკლარტე.  

აკაციის ყვავილი 

სურო 

შქერის ყვავილები  იელის ყვავილები 

ბაღის თაფლოვანი მცენარეებიდან აღსანიშნავია: 

თესლოვნები: ვაშლი, მსხალი, კომში. 

კურკოვანი მცენარეები: ქლიავი, ატამი, ნუში; ალუბალი, ბალი. 

 კენკროვანი თაფლოვნები: ჟოლო, შავი მოცხარი, ხურტკმელი; 

ბოსტნეული კულტურები: კიტრი, ნესვი,  გოგრა,  საზამთრო. 

სუბტროპიკული მცენარეები: მანდარინი,  ფორთოხალი,  ლიმონი. 

 

 

 ფუტკრის მთაბარობა და სამთაბარო მარშრუტები 

მთაბარობა ის აუცილებელი ორგანიზაციული ღონისძიებაა, რომელიც ხელს 

უწყობს ფუტკარს, მაქსიმალურად გამოიყენოს თაფლის შეგროვების უნარი. მთაბარობის 

გარეშე, შეუძლებელია ფუტკრის მაღალი პროდუქტიულობის მიღწევა, ამიტომ, აქტიურ 

სეზონზე, მეფუტკრეები ცდილობენ წაიყვანონ თავიანთი ფუტკარი ისეთ ადგილებში, 

სადაც ბევრი ყვავილოვანი(სანექტარე) მცენარე ხარობს  და შესაბამისად, ფუტკრებს 

ეძლევათ  საშუალება, შეაგროვონ მეტი თაფლი.  

მთაბარობისთვის   მეფუტკრე სპეციალურად ემზადება. აუცილებელია,რომ 

ფუტკრის სკების გადატანა მოხდეს ღამის პერიოდში, რათა თავიდან იქნას აცილებული 

ფუტკრის ჩახურება და დაღუპვა. 

უშუალოდ სატრანსპორტო საშუალებაზე სკების დატვირთვის წინ, საღამო ხანს 

(ფუტკრის ფრენის დამთავრებისას), საფრენი იკეტება ხის თამასით, რომელსაც სკის წინა 

კედელს მიაჭედებენ ხოლმე ლურსმნებით. 

გადაადგილების დროს, მეფუტკრემ განსაკუთრებული ყურადღება უნდა მიაქციოს, 

ხომ არ გამოდის რომელიმე სკიდან ფუტკარი. ნახვრეტების შემჩნევისთანავე ისინი უნდა 

ამოიქოლოს დასველებული თიხით, ან ბამბით; 

ადგილზე ფუტკრის მიყვანის შემდეგ, იწყება სატრანსპორტო საშუალების 

გადმოტვირთვა, რისთვისაც წინასწარ შერჩეულ 

ადგილებზე თავსდება ინდივიდუალური სადგამები, 

რომლებზეც  განალაგებენ სკებს. 

 საფუტკრის მოწყობის შემდეგ,აუცილებელია  

ფუტკრებს მიეცეთ პატარა პერიოდი,რათა 

დამშვიდდნენ,შეეგუონ ახალ ადგილს. შემდეგ სკებს 

ახდიან სახურავებს,  ბუდეებს დააფარებენ საფარ 

ტილოებს და ბალიშებს; გახსნიან საფრენებს ასტამის, 

ან ბრტყელტუჩას გამოყენებით.  

იმ ადგილას, სადაც განათავსებენ სკებს, თუ არ არის ბუნებრივი წყალსატევი ან წყლის 

რაიმე რესურსი, იდგმება ხის კასრი ონკანით, მის ქვეშ კი თავსდება  ფიცარი ზიგზაგისებრი 

ჭრილით. კასრი წყლით შეივსება და ონკანი იღება იმდენად, რომ წყალი წვეთავდეს 

ფიცარზე; ამრიგად, მოეწყობა სასმელი წყლის რეზერვუარი ფუტკრებისთვის. 

 

სამთაბარო მარშრუტები საქართველოში 

როდესაც ადგენენ სამთაბარო მარშრუტებს, ითვალისწინებენ შემდეგს:  

აუცილებელია უზრუნველყოფილი იქნეს ფუტკრის ადრესაგაზაფხულო 

განვითარება,რისთვისაც მას უნდა შევუქმნათ მოვლა-შენახვის,კვების და შესაფერისი 

ტემპერატურული რეჟიმი. 

აუცილებელია მათ ჰქონდეთ საკვები ბაზა (თუნდაც მწირი). 

საგაზაფხულო პერიოდის დასასრულს, ფუტკრის გადაადგილება უნდა მოხდეს 

გარდამავალ ზონაში, სადაც უზრუნველყოფილი იქნება  ფუტკრის შემდგომი განვითარება 

და სასაქონლო თაფლის დაგროვება; 

ზაფხულის პერიოდში, ფუტკრის გადაადგილება უნდა მოხდეს სუბალპურ (ტყის 

ზონა) ან ალპურ მდელოებზე; 

საშემოდგომოდ, საფუტკრეების დაბრუნება ხდება თაფლოვნებზე ღალის ასაღებად 

და ბარტყიანობის სტიმულირებისათვის. 

ფუტკრის სარწყულებელი 

სამთაბარო მარშრუტები აღმოსავლეთ საქართველოში 

ყველა ზემოთ ჩამოთვლილი პირობის  გათვალისწინებით, საქართველოში, სეზონის 

და თვეების მიხედვით, შემუშავებულია იმ ზონების ჩამონათვალი,რომელიც 

ოპტიმალურია ფუტკრის სამთაბაროდ. 

ადრე გაზაფხულზე: 

- გარდაბნის ზონაში და ალაზნის ველზე, სადაც არსებული თაფლოვანი და 

მტვეროვანი ფლორა, სხვა (ტემპერატურულ და კვების) ფაქტორებთან ერთად, 

უზრუნველყოფს ფუტკრის ოჯახების საადრეო განვითარებას; 

- მომდევნო პერიოდში (მაისის შუა რიცხვებიდან), ფუტკრის მთაბარობა 

გარდამავალ ზონაში, სადაც საგაზაფხულო თაფლოვანი მცენარეების ყვავილობა 

უფრო გვიან იწყება; 

- ივნისიდან ფუტკრის მთაბარობა ყვარლის, თიანეთის, წალკის, ბორჯომ-

ახალციხის, ასპინძა-ადიგენის მიმართულებით, ხოლო ივლისის ბოლოს-

აგვისტოში, ფუტკრის მთაბარობა მაღალმთიან რაიონებში (ახალქალაქი-

ნინოწმინდა, ყაზბეგი, ამბროლაური-ონი); 

- სექტემბრიდან ფუტკრის გადაყვანა საშემოდგომო თაფლოვნებზე (შოროქნის 

ცოცხი, სურო და სხვა), გარდაბნის ნაკრძალთან და ალაზნის (შოროქანი) ველზე. 

ამ კანონზომიერებიდან, თავისებურ გამონაკლისს წარმოადგენს ფუტკრის 

მთაბარობა მზესუმზირის ნათესებზე კახეთის ზონაში, სადაც ეს პროცესი იწყება ივნისის 

შუა რიცხვებიდან  და 3-4 კვირას გრძელდება, თესვის განსხვავებული ვადების 

გათვალისწინებით, რის შემდეგაც ფუტკრის მთაბარობის გაგრძელება ხდება მთის ზონაში. 

 

სამთაბარო მარშრუტები დასავლეთ საქართველოში 

ამ ზონაში რადგანაც უფრო უხვი თაფლოვანი ფლორაა, მეფუტკრეებს არ უხდებათ 

სამთაბაროდ დიდ მანძილზე  ფუტკრის გადაადგილება. ფუტკრის საადრეო განვითარებას 

იწყებენ  კოლხეთის დაბლობზე (შავი ზღვის სანაპიროებზე), შემდგომში კი მისი 

გადაადგილება ხდება შემდეგნაირად: 

იმერეთის დაბლობი რაიონებიდან (ზესტაფონი, ბაღდათი, სამტრედია, წყალტუბო), 

ფუტკარს ამთაბარებენ  საირმის ხეობაში და რაჭა-ლეჩხუმში (ამბროლაური, ონი, ცაგერი); 

ზუგდიდ-წალენჯიხის რაიონებიდან -  გადაჰყავთ   ენგურის ხეობაში; ხოლო  ქობულეთ-

ხელვაჩაურის რაიონებიდან -  ხულოს მიმართულებით; 

აღნიშნულ ზონაში ტყის თაფლოვანების (ცაცხვი, წაბლი, წყავი და სხვა) გარდა,  

ხელმისაწვდომია ალპური მდელოებიც.  

 

 

 შრომის უსაფრთხოება ფუტკართან მუშაობისას 

ფუტკარს არ უყვარს: 

- მკვეთრი სუნის მქონე ნივთიერებები: კოსმეტიკური მალამოები, სუნამო, 

ოდეკოლონი, ოფლი, ალკოჰოლი, თამბაქო, ნავთობპროდუქტები და სხვა; 

- თუ მის დასათვალიერებლად სკას გახსნით საღამოს, ქარისა და უამინდობის 

პირობებში; 

ამიტომ აუცილებელია,  ფუტკართან მუშაობისას, მეფუტკრემ გაითვალისწინოს 

შემდეგი: 

- სამუშაოს დაწყებამდე არ გამოიყენოს მკვეთრი სუნის მქონე ნივთიერებები; 

- დაიცვას პირადი ჰიგიენა (სხეულის სისუფთავე), არ მივიდეს ფუტკართან ნასვამ 

მდგომარეობაში, არ დაუშვას ნავთობპროდუქტებით დასვრილი ტანსაცმლის 

გამოყენება; 

- არ ჩაიცვას საფუტკრეში სამუშაოდ მუქი ფერის შალისა და სინთეზური ქსოვილის 

ტანსაცმელი,უმჯობესია შეარჩიოს იგი ღია ფერის ბამბეული ქსოვილისგან. 

- საფუტკრეში სამუშაოდ შეარჩიოს ისეთი პერიოდი, როცა  მოღალე ფუტკარი 

გასულია სკიდან მონდორში და აწარმოებს საკვების (ნექტარი, ყვავილის მტვერი), 

წყლისა და სხვა ნივთიერებების მოტანას; 

აუცილებელია: 

 ფუტკართან სამუშაოდ გამოიყენოს: 

- ბამბის ქსოვილის კომბენიზონი დახურული გულისპირით, მაჯებთან და კოჭებთან 

შესაკრავებით; 

- პირბადე; 

- დახურული ფეხსაცმელი, სასურველია ტყავის; 

- ანთებული საბოლებელი; 

- განსაკუთრებით უნდა მოერიდოს ფუტკრისგან დანესტვრას პირის ლორწოვან 

გარსში, თვალის რქოვანაში. 

დანესტვრის შემთხვევაში რაიმე თხელპირიანი საგნით (დანა, პინცეტი, ფრჩხილი) 

ამოაძროს სანესტრე აპარატი კანიდან; არ გასრისოს საშხამე ჯირკვალი კანზე, რადგან 

მთელი შხამი რეზერვუარიდან კანში გადადის და წარმოქმნილი სიმსივნე დიდხანს აღარ 

გაქრება. 

- დანესტრილ ადგილზე შეიზილოს ნიშადურის 

სპირტი ან გულყვითელას (კალენდულა) სპირტიანი 

ნაყენი, დაიდოს ყინული. ფუტკრის შხამით ძლიერი 

მოწამვლისას სვას ბევრი წყალი, მიიღოს წამლები 

(დიმედროლი, ეფედრინი) და საგულე წვეთები 

(ვალოკორდინი). საჭიროების შემთხვევაში მიმართოს 

ექიმს. 

 

 

 

დახმარება ფუტკრის შხამით მოწამვლისას. ზოგიერთი ორგანოს დანესტვრისას (ენა, 

ხახა, სასა, ხორხი, ყელის გვერდითა მხარე), ვითარდება მძიმე მოწამვლა, რომელსაც 

შეიძლება სიკვდილი მოჰყვეს. ამიტომ, დანესტვრისას, უპირველესად ამოაძრეთ ნესტარი 

საშხამე აპარატის გასრესის გარეშე (დანით, ასტმით ან ფრჩხილით), მობანეთ დანესტრილი 

ადგილი, დაამუშავეთ თაფლით, ნივრის წვენით, ნიშადურით, იოდის ნაყენით ან 

ყინულით. ავადმყოფს მიეცით თაფლი, ღვინის სპირტი, ახალი რძე, მაწონი. ძლიერი 

მოწამვლისას ავადმყოფი ექვემდებარება სტაციონარულ მკურნალობას. 

 

 

 

საბოლებელი  პირბადე 

ასეთი სპეცტანსაცმელი იცავს 

მეფუტკრეს დანესტვრისგან 

